
ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᑲᑎᒪᔨᐅᖃᑕᐅᔫᑉ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
 
 

ᓄᓇᕗᒥ 19−ᖑᔪᑦ ᒪᓕᒐᓕᐅᖅᑎᓄᑦ ᑲᑎᒪᔨᖁᑎᖏᑦ ᓂᕈᐊᖅᑕᐅᖃᑦᑕᖅᐳᑦ ᑭᒡᒐᖅᑐᐃᓂᐊᕐᓗᑎᒃ 
ᓂᕈᐊᖅᑕᐅᒪᕕᒋᔭᖏᓐᓂᒃ ᒪᓕᒐᓕᐅᕐᕕᖕᒥ.  ᒪᓕᒐᓕᐅᖅᑎᓄᑦ ᑲᑎᒪᔨᐅᖃᑕᐅᔪᑦ ᐊᑐᖃᑦᑕᖅᐳᑦ 
ᐅᓄᑲᓪᓚᒃᑐᓂᒃ ᑲᒪᒋᔭᕆᐊᖃᖅᑕᖏᓐᓂᒃ ᐱᓕᕆᐊᖃᖅᑎᓪᓗᒋᑦ ᓄᓇᕗᒥ ᒪᓕᒐᓕᐅᖅᑎᐅᓂᕐᒥᒃ. 
 
ᑭᒡᒐᖅᑐᖅᑎᒋᔭᐅᑎᓪᓗᒋᑦ ᐊᒻᒪᓗ ᒪᓕᒐᓕᐅᖅᑎᒋᔭᐅᑎᓪᓗᒋᑦ, ᒪᓕᒐᓕᐅᖅᑎᐅᔪᑦ ᓇᓗᓇᐃᖅᓯᖃᑦᑕᖅᐳᑦ 
ᐃᓱᒫᓗᒍᑕᐅᔪᓂᒃ ᐊᒻᒪ ᐱᔪᒪᔭᖏᓐᓂᒃ ᓂᕈᐊᖅᑎᒋᔭᖏᑕ, ᐊᔭᐅᖅᑐᐃᖃᑦᑕᖅᑐᑦ ᓄᓇᓕᖏᑕ ᑭᓐᖒᒪᔭᖏᓐᓂᒃ 
ᐱᓇᓱᒃᑎᓪᓗᒋᑦ ᐊᒻᒪ ᐃᑲᔪᖅᓯᖃᑦᑕᖅᑐᑦ ᐃᖏᕐᕋᓂᖓᓂᒃ ᐋᖅᑭᒡᓱᐃᓕᖅᑎᓪᓗᒋᑦ ᓇᒧᓐᖓᐅᓂᐊᕐᒪ…ᖔᑕ 
ᒐᕙᒪᒃᑯᑦ ᑭᐅᓯᓕᖅᑎᓪᓗᒋᑦ ᓄᓇᕗᓕᒫᒧᑦ ᑐᕌᖓᔪᓂᒃ ᐱᔾᔪᑎᐅᔪᓂᒃ. 
 
ᒪᓕᒐᓕᐅᖅᑎᑦ ᐱᓕᕆᐊᖃᖃᑦᑕᖅᐳᑦ ᐱᒻᒪᕆᐅᔪᒥᒃ "ᑕᑎᒋᔭᐅᓪᓗᑎᒃ" ᐊᖅᑯᑎᖃᕐᖢᑎᒃ ᐃᑲᔪᕈᓐᓇᕐᓂᕐᒥᖕᓂᒃ 
ᓂᕈᐊᖅᑎᒋᓯᒪᔭᖏᑕ ᐊᑲᐅᓐᖏᓕᐅᕈᑎᖏᓐᓄᑦ ᐅᕝᕙᓗ ᑐᒃᓯᕋᐅᑎᖏᓐᓄᑦ ᑐᓴᒐᒃᓴᓂᒃ ᐱᔪᒪᓗᑎᒃ 
ᒐᕙᒪᒃᑯᓐᓂᑦ. 
 
ᐱᓕᕆᐊᒃᓴᖏᑦ ᒪᓕᒐᓕᐅᖅᑎᐅᖃᑕᐅᔪᑉ ᐊᒡᒍᖅᑐᖅᑕᐅᔪᓐᓇᖅᐳᑦ ᐱᓕᕆᔭᐅᓂᖏᑦ ᐊᐅᓚᓂᖃᕐᕕᖏᑎᒍᑦ: 
 
 
ᒪᓕᒐᓕᐅᕐᕕᐅᑉ ᐃᓗᐊᓂ 
 
 ᐃᓚᐅᖃᑦᑕᕐᓗᑎᒃ ᑲᑎᒪᑎᓪᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ; 
 
 ᐅᖃᓪᓚᖃᑦᑕᕐᓂᕐᒥᒃ ᒪᓕᒐᓕᐅᕐᕕᖕᒥ ᐱᔾᔪᑎᖃᖅᑐᓂᒃ ᐱᒻᒪᕆᐅᔪᓂᒃ ᓂᕈᐊᖅᑕᐅᓯᒪᕕᒋᔭᖓᓄᑦ, 

ᓄᓇᓕᖓᓐᓄᑦ ᐅᕝᕙᓘᓐᓃᑦ ᓂᕈᐊᖅᑎᒋᓯᒪᔭᖓᓄᑦ; 
 
 ᐅᖃᓪᓚᖃᑦᑕᕐᓂᕐᒥᒃ ᒪᓕᒐᓕᐅᕐᕕᖕᒥ ᐱᔾᔪᑎᖃᕐᖢᓂ ᐱᒻᒪᕆᐅᔪᓂᒃ ᓄᓇᕗᓕᒫᒧᑦ; 
 
 ᐅᖃᐅᓯᒃᑯᑦ ᐊᐱᖅᓱᖃᑦᑕᕐᓂᒃᑯᑦ ᐊᒻᒪ ᑎᑎᖅᑲᑎᒍᑦ ᐊᐱᖅᓱᖃᑦᑕᕐᓂᒃᑯᑦ ᒥᓂᔅᑕᒧᑦ 

ᑭᐅᐃᔪᓐᓇᑦᑎᐊᖁᓪᓗᒋᑦ ᒐᕙᒪᒃᑯᑦ; 
 
 ᐅᖃᓪᓚᖃᑦᑕᕐᓗᓂ ᐱᔾᔪᑎᒋᓪᓗᒋᑦ ᓂᕈᐊᕐᓂᐊᕐᓂᕆᔭᖓ ᐱᖁᔨᕗᕈᑕᐅᔪᒧᑦ;  
 
 ᕿᒥᕐᕈᓇᖃᑦᑕᕐᓗᓂ ᐊᒻᒪ ᓂᕈᐊᕈᑎᖃᖃᑦᑕᕐᓗᓂ ᐱᖁᔭᒃᓴᓐᖑᖅᑎᑕᐅᓯᒪᔪᓄᑦ, ᑮᓇᐅᔭᖅᑐᕈᑎᒃᓴᓄᑦ ᐊᒻᒪ 

ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂᒃ ᒐᕙᒪᒃᑯᑦ; ᐊᒻᒪᓗ 
 
 ᑐᓂᓯᖃᑦᑕᕐᓗᓂ ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓂᒃ ᑭᒡᒐᖅᑐᕐᓗᓂᒋᑦ ᓂᕈᐊᖅᑎᒋᓯᒪᔭᖏᑦ. 

ᑲᑎᒪᔨᕋᓛᑦ ᐃᓗᐊᓂ ᐊᒻᒪ ᑲᑎᒪᔨᐅᔪᑦ ᐊᒡᒍᖅᑐᖅᓯᒪᓂᖏᑕ 
 
 ᐃᓚᒋᔭᐅᖃᑦᑕᕐᓗᓂ ᑲᑎᒪᔨᕋᓛᓄᑦ ᐊᒻᒪ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ; 
 
 ᐃᓚᐅᖃᑦᑕᕐᓗᓂ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ, ᐱᖃᓯᐅᑎᓗᒋᑦ ᐃᓄᓕᒫᖅᑎᑦᑎᓕᕌᖓᑕ ᓈᓚᒃᑎᐅᓗᑎᒃ 

ᑲᑎᒪᔾᔪᑎᖃᖅᑎᓪᓗᒋᑦ ᐱᖁᔭᒃᓴᓂᒃ ᐊᒻᒪᓗ ᐊᓯᖏᓐᓂᒃ ᐱᓕᐊᒃᓴᓂᒃ; ᐊᒻᒪᓗ 
 
 ᐃᓚᐅᖃᑦᑕᕐᓗᓂ ᑲᑎᒪᑎᓪᓗᒋᑦ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ ᐊᒻᒪ ᒪᓕᒐᓕᐅᖅᑎᑐᐃᓐᓇᐃᑦ 

ᑲᑎᒪᔨᖏᑦ. 
 
 
ᓂᕈᐊᖅᑕᐅᕕᒋᓯᒪᔭᖓᑕ ᐃᓗᐊᓂ 
 
 ᑲᑎᒪᖃᑎᖃᖃᑦᑕᕐᓗᓂ ᓂᕈᐊᖅᑎᒋᔭᖏᓐᓂᒃ ᐱᔾᔪᑎᒋᓗᒋᑦ ᐃᓱᒫᓗᒍᑎᖏᑦ; 
 
 ᑲᑎᒪᖃᑎᖃᖃᑦᑕᕐᓗᓂ ᓄᓇᓕᖕᓂ ᓯᕗᓕᖅᑎᐅᔪᓂᒃ ᐊᒻᒪᓗ ᑎᒥᖁᑎᒋᔭᐅᔪᓂᒃ ᐱᔾᔪᑎᒋᓗᒋᑦ 

ᐃᓱᒫᓗᑎᖏᑦ ᓂᕈᐊᖅᑎᖏᔭᖏᑕ; 
 
 ᐃᓚᐅᖃᑦᑕᕐᓗᓂ ᐊᒻᒪ ᐅᖃᓪᓚᖃᑦᑕᕐᓗᓂ ᓄᓇᓕᖕᓂ ᖃᓄᐃᓕᐅᖅᑎᑕᐅᑎᓪᓗᒋᑦ; ᐊᒻᒪᓗ 
 
 ᓂᕈᐊᖅᑎᒋᔭᖏᓪᓗ ᑐᓴᐅᒪᑎᖃᑦᑕᕐᓗᓂᒋᑦ ᖃᓄᐃᓕᐅᓕᕐᒪᖔᑦ ᒪᓕᒐᓕᐅᖅᑎᒋᔭᐅᓪᓗᓂ ᐊᒻᒪ 

ᓈᓚᖃᑦᑕᕐᓗᓂ ᓂᕈᐊᖅᑎᒋᔭᖏᑕ ᐃᓱᒫᓗᒍᑎᖏᓐᓂᒃ ᐃᓄᓕᒫᖅᑎᑦᑎᓗᓂ ᑲᑎᒪᑎᑦᑎᖃᑦᑕᕐᓂᒃᑯᑦ ᐊᒻᒪ 
ᓄᓇᓕᖕᓂ ᓈᓚᐅᑎᖓᒍᑦ ᐅᖃᓪᓚᖃᑦᑕᕐᓂᒃᑯᑦ. 

 
 
ᑎᑎᕋᕐᕕᐅᑉ ᐃᓗᐊᓂ 
 
 ᕿᒥᕐᕈᓇᖃᑦᑕᕐᓗᓂ ᐊᒻᒪ ᑎᑎᕋᖃᑦᑕᕐᓗᓂ ᑎᑎᖅᑲᓂᒃ; 
 
 ᑲᑎᒪᖃᑎᖃᖃᑦᑕᕐᓗᓂ ᒪᓕᒐᓕᐅᖅᑎᐅᖃᑎᖏᓐᓂᒃ, ᐃᖅᑲᓇᐃᔭᖅᑎᓂᒃ, ᓂᕈᐊᖅᑎᒋᓯᒪᔭᖏᓐᓂᒃ ᐊᒻᒪᓗ 

ᐊᓯᖏᓐᓂᒃ; 
 
 ᐊᐱᖅᓱᖅᑕᐅᖃᑦᑕᕐᓗᓂ ᐱᕙᓪᓕᐊᔪᓕᕆᔨᓄᑦ ᑐᓴᒐᒃᓴᓕᕆᔨᒃᑯᓐᓂᑦ; 
 
 ᕿᒥᕐᕈᓇᖃᑦᑕᕐᓗᓂ ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔾᔪᑎᕕᓂᕐᓂᒃ; ᐊᒻᒪᓗ 
 
 ᑐᓴᐅᒪᒐᓱᐊᕐᓗᓂ ᐅᓪᓗᒥᓂᓴᕐᓂᒃ ᐱᔾᔪᑎᐅᔪᓂᒃ ᐅᖃᓕᒫᖃᑦᑕᕐᓂᒃᑯᑦ ᓴᖅᑭᑕᐅᔪᓂᒃ ᐅᓂᒃᑳᓕᐊᓂᒃ, 

ᐱᕙᓪᓕᐊᔪᑎᒍᑦ ᓴᖅᑭᑕᐅᔪᓂᒃ ᐊᒻᒪᓗ ᐊᓯᖏᓐᓂᒃ ᑎᑎᕋᖅᓯᒪᔪᓂᒃ. 
 
ᐅᖃᖅᑎ, ᐃᓕᓴᕆᔭᐅᓯᒪᔪᒃᑯᑦ ᐃᒃᓯᕙᐅᑕᕆᔭᐅᕗᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᑕᖅᑲᒃᑯᓄᖓᓗ 
ᑕᑯᒃᓴᐅᖃᑦᑕᕐᓗᓂ ᑕᑉᐱᖅᓱᐃᓯᒪᖏᓐᓂᕐᒥᓂᒃ ᐊᒻᒪᓗ ᐊᔾᔨᒌᒃᑎᑦᑎᓂᖓᓂᒃ.  ᐆᒃᑑᑎᒋᓗᒍ, ᐅᖃᖅᑎ 
ᐊᐱᖅᓱᕆᐊᖃᖏᑦᑐᖅ ᒥᓂᔅᑕᒥᒃ ᐅᕝᕙᓗ ᐅᖃᐅᓯᒃᓴᓂᒃ ᐅᖃᓪᓚᒍᓐᓇᖏᑦᑐᖅ ᒪᓕᒐᓕᐅᕐᕕᐅᑉ ᐃᓗᐊᓂ.  
ᑭᓯᐊᓂᓕ, ᒪᓕᒐᓕᐅᖅᑎᐅᖃᑕᐅᔪᖅ ᓱᓕ ᒪᓕᒐᓕᐅᖅᑎᒋᔭᐅᓪᓗᓂ ᐅᕝᕙᓘᓐᓃᑦ ᓂᕈᐊᖅᑎᒋᓯᒪᔭᖏᓐᓂᒃ 
ᑲᑎᒪᖃᑎᖃᕈᓐᓇᕐᓗᓂ ᐊᒻᒪ ᓂᕆᐅᒋᔭᐅᔪᓐᓇᕐᓗᓂ ᓇᖕᒥᓂᖅ ᐃᓄᑑᖃᑎᖃᕐᓗᓂ ᒥᓂᔅᑕᓂᒃ 
ᑲᑎᒪᖃᑎᖃᕈᓐᓇᕐᓗᓂ ᐱᓕᕆᐊᖃᕐᓂᐊᕐᓗᓂ ᐃᓱᒫᓗᒍᑕᐅᔪᓂᒃ. 
 
ᓯᕗᓕᖅᑎ ᐊᒻᒪ ᒥᓂᔅᑕᐃᑦ ᒪᓕᒐᓕᐅᖅᑎᐅᕗᑦ, ᑭᓯᐊᓂᓕ ᒐᕙᒪᕆᔭᐅᓪᓗᑎᒃ ᓂᕈᐊᖅᑕᐅᓯᒪᓂᖏᓐᓂ.  
ᐃᓚᒋᓪᓗᓂᐅᒃ ᒥᓂᔅᑕᐃᑦ ᑲᑎᒪᔨᖏᑕ, ᑲᑐᔾᔨᓪᓗᑎᒃ ᑲᒪᒋᔭᖃᖅᐳᑦ ᐊᑐᐊᒐᖁᑎᖏᓐᓂᒃ ᒐᕙᒪᒃᑯᑦ.  
ᒥᓂᔅᑕᐅᔪᑦ ᐱᔪᒪᒍᑎᒃ ᐃᒪᐃᓕᐅᕈᓐᓇᕐᒥᔪᑦ, ᐃᓛᓐᓂᒃᑯᑦ, ᐅᖃᓪᓚᖃᑦᑕᕐᓗᓂ ᒪᓕᒐᓕᐅᕐᕕᖕᒥ 

ᒪᓕᒐᓕᐅᖅᑎᐅᓂᓂ ᐊᑐᕐᓗᒍ, ᓂᕆᐅᒋᔭᐅᒋᕗᑦ ᒐᕙᒪᒃᑯᓐᓂᒃ ᐊᑲᖅᓴᖏᓪᓗᓂ ᓂᓪᓕᐊᓂᐊᖏᓐᓂᖓᓂᒃ 
ᐃᓚᒋᔭᐅᕝᕕᒋᔭᖏᓐᓂᒃ. 
 
ᒪᓕᒐᓕᐅᖅᑎᑐᐃᓐᓇᐃᑦ ᐃᓱᒪᒋᔭᐅᕗᑦ ᐃᓚᒋᔭᐅᖏᓐᓂᖏᓐᓂᒃ ᒐᕙᒪᒃᑯᓐᓄᑦ.  ᒪᓕᒐᓕᐅᖅᑎᑐᐃᓐᓇᐅᓪᓗᑎᒃ, 
ᐱᓕᕆᐊᒃᓴᖃᕐᒪᑕ ᐊᒻᒪ ᐅᖃᓪᓚᒍᓐᓇᕐᖢᑎᒃ ᐃᓱᒪᖅᓱᕐᓗᑎᒃ ᒐᕙᒪᒃᑯᑦ ᐱᓕᕆᐊᖏᑦ ᐱᓪᓗᒋᑦ ᐊᒻᒪ 
ᐊᐱᖅᓱᕈᓐᓇᕐᖢᑎᒃ ᒐᕙᒪᒃᑯᓐᓂᒃ ᐊᑐᐊᒐᐃᑦ ᒥᒃᓵᓄᑦ ᐊᒻᒪ ᐊᐅᓚᔾᔭᒋᐊᖅᓯᒪᔭᖏᑕ ᒥᒃᓵᓄᑦ. 
 
 
 
 
 
 
 
 
 
 
 
 
 
 
 
 


